Фотосинтез
(VI сыйныфта биология дәресе)

Сарим НУРГАЯЗОВ, 
Спас районының Р.Хәсәнов исемендәге Урта Йорткүл урта мәктәбенең I квалификация категорияле биология укытучысы
Максат:

белем бирү: фотосинтезның асылын өйрәнү; укучылар үткәргән тәҗрибәләр ярдәмендә фотосинтез өчен кирәкле шартларны һәм нәтиҗәләрне ачыклау. Табигатьтә, авыл хуҗалыгында, кеше тормышында бу күренешнең әһәмиятен ассызыклау;
үстерешле: укучыларның тәҗрибәләр үткәрә белү, күзәтү, нәтиҗәләр ясый белү күнекмәләрен үстерү;
тәрбияви: әйләнә-тирә табигатькә сакчыл караш тәрбияләү, фотосинтез турындагы белемнәргә таянып, авыл хуҗалыгы культураларыннан югары уңыш алу принциплары белән танышу.

Җиһазлау: тәҗрибәләр үткәрү өчен лаборатория җиһазлары, бүлмә гөлләре, схемалар һәм рәсемнәр, ноутбок, мультимидиа проекторы, дәреслек (В.В.Пасечник. Биология. 6 класс. – М: Дрофа, 2009).
Дәрес барышы
I. Оештыру өлеше
II. Белемнәрне актуальләштерү
Укытучы. Укучылар, сез иртәнге ашка нинди азыклар ашадыгыз?

Укучылар. Ипи, сөт, ит, йомырка, шикәр, дөге, карабодай,бәрәңге...
Укытучы. Бу продуктларны кайдан алалар?

Укучылар. Үсемлекләрдән.

Укытучы. Ләкин сөт, йомырка, ит хайваннардан алына бит.

Укучылар. Ләкин алар үсемлек белән тукланалар, димәк, ахыр чиратта барлык азыкларның чыганагы булып үсемлекләрдәге органик матдәләр хезмәт итә.

Укытучы. Үсемлекләрдә органик матдәләр барлыкка килү күренешен ничек атыйлар?

Укучылар. Фотосинтез.

Укытучы. Дөрес. Бүгенге дәресебезнең темасын һәм максатын билгеләгез.

III. Эшчәнлеккә үзбилгеләнү
Укучылар биологик сүзлектән «фотосинтез» сүзенең аңлатмасын табалар һәм дәфтәрләренә язып куялар. Грекча «фотос» – яклылык, «синтез» – кушылма.
IV. Тема буенча эшләү
Укытучы. Фотосинтез процессы өчен нинди шартлар кирәк соң? (Алдагы дәресләрдә укучылар, төркемнәргә бүленеп, төрле тәҗрибәләр үткәрде, хәзер шуның нәтиҗәләре белән таныштырачаклар.)
1 нче төркем (тасвирлый, тәҗрибә нәтиҗәләрен күрсәтә, нәтиҗә ясый).
Нәтиҗә. Үсемлекләрдә крахмал бары тик яктыда гына барлыкка килә.

2 нче төркем (тасвирлый, тәҗрибә нәтиҗәләрен күрсәтә).
Нәтиҗә. Фотосинтез үсемлекнең хлорофиллы хлоропластлары булган яшел өлешләрендә генә бара.

3 нче төркем (тәҗрибә нәтиҗәләре белән таныштыра).
Нәтиҗә. Һавада углекислый газ булганда гына яфракларда крахмал барлыкка килә.
4 нче төркем (тәҗрибәне ясап күрсәтә).
Нәтиҗә. Фотосинтез нәтиҗәсендә кислород бүленеп чыга.

Укытучы. Хәзер һәр укучы, дүрт тәҗрибә нәтиҗәләреннән чыгып, гомуми нәтиҗә яза. (Һәр укучы формулировкасын укып чыга. Укытучы киңәшләр бирә. Гомуми нәтиҗә языла.)
Фотосинтез яктыда су һәм углекислый газ йотылу белән үсемлекнең яшел өлешендә генә бара. Бу вакытта кислород бүленеп чыга һәм крахмал барлыкка килә.

V. Физминут. (Йодрык-балдак. Уң һәм сул куллар берьюлы эшли.)
Сул кул

Йодрык

Балдак (баш бармак – күрсәткеч бармак) 

Йодрык

Балдак (баш бармак – урта бармак) 

Йодрык

Балдак (баш бармак – исемсез бармак) 

Йодрык

Балдак (баш бармак –чәнчә бармак) 

Уң кул

Балдак (баш бармак – күрсәткеч бармак) 

Йодрык

Балдак (баш бармак – урта бармак) 

Йодрык

Балдак (баш бармак – исемсез бармак) 

Йодрык

Балдак (баш бармак – чәнчә бармак) 
Йодрык

(Тагын бер кат кире чиратта эшләнә.)

VI. «Фотосинтезның табигатьтәге әһәмияте» дигән видеофильм карау.

Укытучы. Фотосинтез турындагы белемнәргә таянып, авыл хуҗалыгы культураларыннан югары уңыш алу өчен үсемлекләргә нинди шартлар тудырырга кирәк? (Һәр укучы үз вариантын тәкъдим итә. Укытучы ярдәмендә дөрес вариант сайлап алына. Укучылар төп принципларны дәфтәрләренә язып куя.)
Югары уңыш алу өчен үсемлекләрне яктылык, җитәрлек дәрәҗәдә су, минераль матдәләр һәм углекислый газ белән тәэмин итәргә кирәк.

VII. Яңа белемнәрне ныгыту.

Һәр укучыга дәфтәренә фотосинтезның тулы сурәтен чагылдырган схема ясарга тәкъдим ителә. Укытучы һәр эшне карый, фикер уртаклашалар, төзәтмәләр кертә.

VIII. Дәресне йомгаклау. Укучылар дәрестәге эшчәнлеккә үзбәя бирәләр. Билгеләр куела. Өйгә эш бирелә.
